
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

EKOLOGIK BARQARORLIKNI TA’MINLASHDA 
O‘ZBEKISTON EKOLOGIK PARTIYASI 
FRAKSIYASI VA MAHALLIY KENGASH 
DEPUTATLARINING O‘RNI

Elmirzayev Bahrom Toshkentovich 
O‘zbekiston Ekologik partiyasi Markaziy 
Kengashi Ijroiya qo‘mitasi bo‘lim boshlig‘i

Annotatsiya. Mazkur tezisda ekologik barqarorlikni ta’minlashda O‘zbekiston Ekologik partiyasi fraksiyasi 
hamda mahalliy Kengash deputatlarining o‘rni yoritilgan. Ekologik muammolarni aniqlash, aholi murojaatlarini 
o‘rganish, deputatlik so‘rovlari va Kengashlar muhokamalari orqali ularni hal etish mexanizmlari ko‘rib chiqilgan. 
Shuningdek, hududlarda aniqlangan ekologik muammolarni parlament darajasiga olib chiqish, qonunchilikni 
takomillashtirish va parlament nazoratini amalga oshirishda fraksiya hamda mahalliy deputatlar hamkorligining 
ahamiyati ochib berilgan. Tezisda ekologik qonunchilikni rivojlantirish, barqaror rivojlanish maqsadlarini hududiy 
dasturlar bilan uyg‘unlashtirish va aholi bilan ochiq muloqotni kuchaytirish masalalariga ham e’tibor qaratilgan.

Kalit so‘zlar: ekologik barqarorlik, O‘zbekiston Ekologik partiyasi, fraksiya, mahalliy Kengash, deputat, 
parlament nazorati, ekologik qonunchilik, aholi murojaatlari, barqaror rivojlanish.

Abstract. This thesis examines the role of the faction of the Ecological Party of Uzbekistan and local 
Council deputies in ensuring environmental sustainability. It considers mechanisms for identifying environmental 
problems, reviewing citizens’ appeals, and addressing such issues through deputy inquiries and discussions 
within local Councils. The thesis also highlights the importance of cooperation between the parliamentary 
faction and local deputies in bringing environmental issues identified at the local level to the national agenda, 
improving environmental legislation, and exercising parliamentary oversight. Particular attention is given to 
the development of environmental legislation, the integration of sustainable development goals into regional 
programs, and the strengthening of open dialogue with the public.

Keywords: environmental sustainability, Ecological Party of Uzbekistan, parliamentary faction, local 
Council, deputy, parliamentary oversight, environmental legislation, citizens’ appeals, sustainable development.

Аннотация. В тезисе рассматривается роль фракции Экологической партии Узбекистана и депутатов 
местных Кенгашей в обеспечении экологической устойчивости. Анализируются механизмы выявления 
экологических проблем, изучения обращений граждан, а также их решения посредством депутатских 
запросов и обсуждения на заседаниях местных Кенгашей. Особое внимание уделено значению 
взаимодействия фракции и местных депутатов в вынесении выявленных на местах экологических 
проблем на парламентский уровень, совершенствовании экологического законодательства и 
осуществлении парламентского контроля. Также рассматриваются вопросы развития экологического 
законодательства, интеграции целей устойчивого развития в региональные программы и расширения 
открытого диалога с населением.

Ключевые слова: экологическая устойчивость, Экологическая партия Узбекистана, фракция, 
местный Кенгаш, депутат, парламентский контроль, экологическое законодательство, обращения 
граждан, устойчивое развитие.

K I R I S H
Bugungi iqlim o‘zgarishlari ekologiya va atrof-muhitni muhofaza qilish sohasida tizimli choralarni amalga 

oshirish zaruratini kuchaytirmoqda. Suv resurslarining kamayishi, yerlarning degradatsiyaga uchrashi, 
cho‘llanish jarayonlarining kuchayishi, atmosfera havosining ifloslanishi, biologik xilma-xillikning qisqarishi 
hamda tabiiy ofatlar xavfining ortishi ekologik talablarni kuchaytirish, milliy darajada tegishli huquqiy va tashkiliy 
choralarni ishlab chiqish hamda amalga oshirishni taqozo etadi. Ekologik muammolarning oldini olish va 
ularning oqibatlarini yumshatish nafaqat tabiatni muhofaza qilish, balki aholi salomatligi, oziq-ovqat xavfsizligi, 
iqtisodiy rivojlanish va kelajak avlodlar manfaatlarini ta’minlash bilan ham bevosita bog‘liq strategik vazifadir [1]. 
Shu jihatdan, ekologik xavfsizlik milliy xavfsizlikning muhim tarkibiy qismlaridan biri hisoblanadi.

Mamlakatimizda atrof-muhitni muhofaza qilish, tabiiy resurslardan oqilona foydalanish, “yashil iqtisodiyot” 
tamoyillarini keng joriy etish va aholining ekologik madaniyatini yuksaltirishga qaratilgan chora-tadbirlar amalga 
oshirilmoqda [5; 7]. Ushbu jarayon qonunchilikni takomillashtirish, ekologik mas’uliyatni oshirish, parlament 
va jamoatchilik nazorati institutlari faoliyatini rivojlantirish bilan bog‘liq holda olib borilmoqda [1; 4]. Mazkur 
jarayonlarning hududlarda amalga oshirilishida Oliy Majlis Qonunchilik palatasidagi O‘zbekiston Ekologik 
partiyasi fraksiyasi deputatlari hamda O‘zbekiston Ekologik partiyasidan saylangan mahalliy Kengash deputatlari 
ishtirok etmoqda. Ular qonunchilikni takomillashtirish bilan birga, aholi va vakillik organlari o‘rtasidagi muloqotni 
rivojlantirishga ham ko‘maklashmoqda.

Qabul qilinayotgan qonunlar, davlat dasturlari va qarorlarning amaliy natijalari, avvalo, hududlar va aholi 
hayotida namoyon bo‘ladi. Shu nuqtai nazardan, Oliy Majlis Qonunchilik palatasidagi O‘zbekiston Ekologik 
partiyasi fraksiyasi deputatlarining ekologik qonunchilikni takomillashtirish, hududlardagi tizimli muammolarni 
parlament darajasida ko‘rib chiqish hamda qonun hujjatlari ijrosi ustidan parlament nazoratini amalga oshirishga 
qaratilgan faoliyati tegishli davlat dasturlari va qarorlar ijrosi samaradorligini oshirishga xizmat qiladi [4].

Xalq deputatlari viloyat, tuman va shahar Kengashlari deputatlari aholiga yaqin vakillik organlari vakillari 
hisoblanadi [2; 3]. Ular mahallalardagi ichimlik suv ta’minoti, chiqindilarni olib chiqish, kanal va ariqlarning 
ifloslanishi, daraxtlarning noqonuniy kesilishi, atmosfera havosi sifati, oqova suv tizimi hamda yashil hududlarni 
saqlash bilan bog‘liq muammolarni bevosita o‘rganish imkoniyatiga ega [3].

Partiyadan saylangan mahalliy Kengash deputatlari aholi murojaatlarini o‘rganib, aniqlangan muammolar 
bo‘yicha tegishli tashkilotlarga deputatlik so‘rovlari yuboradi. Zarur hollarda masalalarni doimiy komissiyalar va 
Kengash sessiyalari muhokamasiga olib chiqish orqali aholi murojaatlarida ko‘tarilgan masalalarning mahalliy 
darajada hal etilishiga ko‘maklashadi [2; 3]. Shu bilan birga, qabul qilingan qarorlar ijrosini nazorat qilish 
va amalga oshirilgan ishlar yuzasidan aholiga axborot berib borish mahalliy deputatlar faoliyatining muhim 
yo‘nalishlaridan biri hisoblanadi [3].

Oliy Majlis Qonunchilik palatasidagi Ekologik partiya fraksiyasi deputatlari mahalliy darajada aniqlangan 
muammolarning huquqiy va tizimli sabablarini tahlil qilib, ularni qonun ijodkorligi, parlament nazorati, budjet 
siyosati yoki davlat dasturlari doirasida hal etish bo‘yicha takliflar ishlab chiqish imkoniyatiga ega [4]. Shu sababli 
fraksiya hamda partiyadan saylangan mahalliy Kengash deputatlari faoliyatini o‘zaro bog‘liq bo‘lgan, mahalliy 
muammolarni umumlashtirish va ularning tizimli yechimlarini ishlab chiqishga xizmat qiluvchi mexanizm sifatida 
baholash mumkin.

Masalan, 2026-yilning birinchi yarim yilligida O‘zbekiston Ekologik partiyasidan saylangan mahalliy Kengash 
deputatlari tomonidan aholi bilan qariyb uch mingga yaqin uchrashuv va muloqot o‘tkazilgan. Shuningdek, 
deputatlar tomonidan 670 dan ortiq deputatlik so‘rovi yuborilib, ekologik va ijtimoiy ahamiyatga ega 760 ga 
yaqin masala doimiy komissiyalar hamda mahalliy Kengashlar sessiyalari muhokamasiga kiritilgan.

Mazkur ko‘rsatkichlar partiyadan saylangan mahalliy Kengash deputatlarining aholi bilan bevosita muloqot 
qilish, hududlardagi muammolarni aniqlash va ularni mahalliy Kengashlar darajasida muhokamaga olib chiqish 
borasidagi faoliyat ko‘lamini ko‘rsatadi.

Partiya fraksiyasi deputatlarining ekologik xavflarni kamaytirish, barqaror iqtisodiy rivojlanish va tabiat 
muhofazasi o‘rtasidagi muvozanatni ta’minlashga qaratilgan qonunlarni ishlab chiqish va ko‘rib chiqish 
jarayonlarida ishtirok etishi muhim ahamiyatga ega [1; 5]. Bunda iqlim o‘zgarishiga moslashish, suv 
resurslarini tejash va qayta ishlatish, atmosfera havosi sifatini nazorat qilish, sanoat chiqindilarini kamaytirish, 
maishiy chiqindilarni saralash va qayta ishlash, yashil hududlarni muhofaza qilish hamda qayta tiklanuvchi 
energiya manbalaridan foydalanishni rag‘batlantirishga oid huquqiy mexanizmlarni takomillashtirish ustuvor 
yo‘nalishlardan hisoblanadi [1; 5; 7].

Barqaror rivojlanish maqsadlari hududiy dasturlar, mahalliy budjetlar va infratuzilma loyihalarini muhokama 
qilish jarayonida ularning ekologik ta’sirini hisobga olish hamda mahalliy budjet mablag‘larini taqsimlashda 
ekologik yo‘nalishlarni qo‘llab-quvvatlash zarurligini ko‘rsatadi [6]. Partiyadan saylangan mahalliy Kengash 
deputatlarining joylarga chiqib, “mahalla yettiligi” bilan hamkorlikda aholi bilan ochiq muloqotlar o‘tkazishi 
mazkur hamkorlik mexanizmining amaliy shakllaridan biri hisoblanadi.

Bunday uchrashuvlar hududdagi ekologik va ijtimoiy muammolarni aniqlash, aholi takliflarini o‘rganish 
hamda ularga amaliy yechimlar ishlab chiqishga xizmat qiladi. “Mahalla yettiligi” hududdagi oilalarning ijtimoiy 
holati, aholi bandligi, yoshlar va xotin-qizlar masalalari, ehtiyojmand oilalar muammolari hamda mahalladagi 
infratuzilma holati to‘g‘risidagi ma’lumotlarga ega. Mazkur tuzilma bilan hamkorlik aholi murojaatlarini to‘liq va 
xolis o‘rganish, muammolarni ustuvorlik darajasiga ko‘ra tasniflash hamda tegishli tashkilotlar bilan manzilli 
ishlash imkonini beradi.

Muloqotlarda aniqlangan masalalarni tezkor hal etiladigan, o‘rta muddatli va tizimli muammolarga 
ajratish maqsadga muvofiq. Mahalla, tuman yoki shahar darajasida hal etilishi mumkin bo‘lgan masalalar 
bo‘yicha mas’ullar va ijro muddatlarini belgilash, qo‘shimcha mablag‘ yoki qonunchilik yechimini talab 
etadigan muammolarni esa mahalliy Kengashlar hamda Oliy Majlis Qonunchilik palatasidagi O‘zbekiston 
Ekologik partiyasi fraksiyasi darajasida ko‘rib chiqish muammolarni tizimli hal etishga xizmat qiladi [2; 3; 4]. 
Bu deputatlarning aholi oldidagi hisobdorligini oshirish va fuqarolarning mahalliy vakillik organlariga bo‘lgan 
ishonchini mustahkamlashga ko‘maklashadi.

Mahalliy Kengashlardagi partiya guruhlari partiyadan saylangan deputatlar tomonidan aniqlangan 
muammolarni umumlashtirib, ularni doimiy komissiyalar va Kengash sessiyalari muhokamasiga kiritishi orqali 
mazkur masalalarning mahalliy darajada ko‘rib chiqilishiga ko‘maklashadi [2; 3].

Hozirgi vaqtda Ekologik partiya va uning fraksiyasi atrof-muhit muhofazasiga oid qonunchilikni 
takomillashtirish hamda huquqiy tartibga solish mexanizmlarini aniqlashtirishga qaratilgan tashabbuslarda 
ishtirok etmoqda. Jumladan, “Hayvonlarni shafqatsiz munosabatdan himoya qilish to‘g‘risida”gi qonun loyihasi 
ishlab chiqilib, uning normalarini takomillashtirish bo‘yicha muhokamalar olib borilgan [8]. Chiqindilarni 
boshqarish tizimini zamonaviy talablar asosida tashkil etish, ularni qayta ishlash va ekologik xavfni kamaytirish 
maqsadida “Chiqindilar to‘g‘risida”gi Qonunning yangi tahriri ishlab chiqilib, parlament muhokamalaridan 
o‘tkazilgan [9].

X U L O S A  V A  T A K L I F L A R
Ekologik partiyadan saylangan deputatlarning amalga oshirilayotgan islohotlarda ishtirok etishi, qonunlar 

hamda boshqa normativ-huquqiy hujjatlar ijrosi ustidan parlament nazoratini amalga oshirishi va ijro hokimiyati 
organlari bilan hamkorligi ekologik barqarorlikni ta’minlash, atrof-muhitni muhofaza qilish va kelajak avlodlar 
manfaatlarini hisobga olishga xizmat qiladi [4; 7].

